
QUINTO.








Hora Ciullo le disse propio quante

Cose hà passate, pe fi a no puntillo

Onne mbruoglio de Cenza disse nnante

Appriesso pò chell’auto de Masillo,

Micco Passaro ch’era douellante

Ed have ncapo sempre quarche grillo

Disse, besogna pocca è chesso frate,

Che quatto cuorpe nzembra ve tirate.



Chesso aggio à caro (disse Ciullo) e saccio

Ca io lo zollo buono sso potrone,

E me lo zuco commo sanguinaccio,

Perche la spata sale ca vò ragione,

Mo mò te leveraggio da sso mpaccio

Senza che lieve, ne che vaie presone

(Decette Micco) vattenne à magnare

Ca da ccà à n’hora te vengo à pigliare.



Ntra chesto ieze à trovà Mase, Micco,

E le decette ca non hà raggione.

Ed eie cosa de verrillo è sbricco

Fare da suso de lo smargiassone,

S’io dinto de sta casa mo me nficco,

Che paura aggio manco de sanzone,

Non serveno da ccà le sbraviate

Besogna scire, e fare à cortellate.



Hora vattenne fora lo Pertuso,

Ca con tico se vò cortelleiare,

De gratia (isso respose) ma me scuso

Ca lo voglio de botta smafarare,

In chesto Cenza sbalanzaie lo fuso,

E mesese co Micco à sbraviare

Decenno si cardascio de Masillo,

E che s’acciga vuoie co no verrillo.

